Миллион джын шайт ӧтчыдысь компенсацияӧн сетасны том врачьяслы, кодъяс 2014 воын бӧрйисны уджалан местаяснысӧ кар кодь посёлокъясса медицина учреждениеясын

Вячеслав Гайзер кырымаліс «Коми Республикаса йӧзлысь дзоньвидзалун видзан система кадръясӧн могмӧдӧм вылӧ веськӧдӧм социальнӧй отсӧг сетан мераяс йылысь» Коми Республикаса Веськӧдлан котырлысь шуӧм. Документ серти сідзжӧ кутасны мынтыны «подъёмнӧйяс» - 100 сюрс шайт медицинаын том уджалысьяслы, кодъясӧс 2014 воын вылыс тшупӧда тӧдӧмлунъяс босьтӧм бӧрын примитісны квотируйтӧм уджалан местаяс вылӧ. Сьӧм отсӧг босьтӧм вылӧ быть корӧмӧн лоӧ шӧр уджалан места серти том врачьяслӧн куимысь абу этшаджык во уджавны кӧсйысьӧм.

«Татшӧм канмусянь отсӧгӧн кыдзи ӧтчыдысь компенсацияӧн ми вӧдитчам ог нин медводдза во да сылӧн эмӧсь бӧртасъяс. Тайӧ инструментыс сетӧ позянлун ышӧдны республикаын тӧлка том специалистъясӧс, и нимкодь, кор найӧ кольччӧны миян дінмуӧ. Уськӧда тӧд вылӧ, олысьяслы судзсяна да бур медицина отсӧг — тайӧ Коми Республикаса Веськӧдлан котырлӧн верктуйяс пиысь ӧти», - тӧдчӧдіс Вячеслав Гайзер.

Тӧдмасьны «Коми Республикаса йӧзлысь дзоньвидзалун видзан система кадръясӧн могмӧдӧм вылӧ веськӧдӧм социальнӧй отсӧг сетан мераяс йылысь» Коми Республикаса Веськӧдлан котырлӧн 2014 во косму тӧлысь 23 лунся 156 №-а шуӧмӧн позьӧ Коми Республикаса Ӧтуввез порталлӧн «Инӧда документъяс» юкӧдын.

***Витсё сюрс шайтӧн ӧтчыдысь компенсация сетӧны Коми Республикаса йӧзлысь дзоньвидзалун видзан канму учреждениеяслӧн уджсикасын вылыс тӧдӧмлунъяса медицина уджалысьяслы 35 арӧсӧдз, кодъяс 2014 воын воисны уджавны кар кодь посёлокъясӧ вылыс тшупӧда уджсикасӧ велӧдан учреждениеяс помалӧм бӧрын либӧ индӧм кадколастӧ кар кодь посёлокӧ уджавны воисны Россия Федерацияса мукӧд субъектысь, сэтшӧм условие дырйи, кор найӧ уджалӧны ӧти ставкаысь абу этшаджык штат чинын уджалан сёрнитчӧм серти, кутшӧмӧс кырымалӧ медицина уджалысь Коми Республикаса йӧзлысь дзоньвидзалун видзан канму учреждениекӧд шӧр уджалан места серти кад урчиттӧг кадколаст вылӧ.

2014 воын медицина уджалысьяслы сьӧмсӧ мынтӧны Коми Республикаса республиканскӧй сьӧмкудйысь.

Сё сюрс шайтӧн ӧтчыдысь компенсация сетӧны уджсикасын вылыс тӧдӧмлунъяса медицина уджалысьяслы 35 арӧсӧдз, кодъясӧс примитӧны квотируйтӧм уджалан местаяс вылӧ тайӧ шуӧм серти, кодъяс кырымалісны 2014 воын уджалан сёрнитчӧм медводдзаысь Коми Республикаса йӧзлысь дзоньвидзалун видзан канму учреждениекӧд шӧр уджалан места серти кад урчиттӧг кадколаст вылӧ медицинаын вылыс тӧдӧмлунъяс босьтӧм бӧрын да медицина уджалысьяслы 35 арӧсӧдз, кодъясӧс примитӧны квотируйтӧм уджалан местаяс вылӧ тайӧ шуӧм серти, кодъяс локтісны Коми Республикаӧ Россия Федерацияса мукӧд субъектысь, кодъяс кырымалісны 2014 воын уджалан сёрнитчӧм Коми Республикаса йӧзлысь дзоньвидзалун видзан канму учреждениекӧд шӧр уджалан места серти кад урчиттӧг кадколаст вылӧ сэк, кор найӧ уджалӧны тырвыйӧ  штат чинын.

2014 воын медицина уджалысьяслы сьӧмсӧ мынтӧны Коми Республикаса республиканскӧй сьӧмкудйысь.
